ՏԵՂԵԿԱՆՔ

«Հեղինակային և հարակից իրավունքները կոլեկտիվ հիմունքներով կառավարելու կարգի մասին» hամաձայնագիրը կնքելու նպատակահարմարության վերաբերյալ

Սույն Համաձայնագրի նպատակն է ստեղծել բարենպաստ միջավայր և պայմաններ հեղինակային իրավունքի և հարակից իրավունքների իրավատերերի համար՝ սահմանելով նրանց գույքային իրավունքները կոլեկտիվ հիմունքերով կառավարելու կարգը: 


Իրավատերերի գույքային իրավունքների կառավարումն ապահովելու նպատակով, երբ այդ իրավունքների իրականացումը անհատական կարգով դժվար է կամ անհնար, ստեղծվում են գույքային իրավունքները կոլեկտիվ հիմունքներով կառավարող կազմակերպություններ: Դրանք իրականացնում են իրավունքների կառավարումը իրավատերերից գրավոր պայմանագրով ստացած լիազորությունների շրջանակներում:

Իրավատերերը լիազորում են կազմակերպությանն իրականացնել իրենց որոշ գույքային իրավունքների կոլեկտիվ կառավարումը, հետևել ու հսկել իրենց ստեղծագործությունների օգտագործումը, իրենցից ստացած լիազորությունների շրջանակում և որպես իրենց ներկայացուցիչ՝ բանակցել ստեղծագործություններն օգտագործողների հետ, իրենց անունից օգտագործման թույլտվություն տալ համապատասխան վարձատրության դիմաց, հավաքել այդ վարձատրությունն ու վճարել  իրավատերերին։ 

Կոլեկտիվ կառավարումը չափազանց կարևոր դեր ունի երկրի մշակութային արժեքների փոխանակման և մշակույթի զարգացման,  ինչպես նաև իրավատերերի կենսապայմաններն ապահովելու գործում՝ ընձեռելով նրանց ազատ ստեղծագործելու հնարավորություն։  Այդ իսկ պատճառով կարևորվում է կոլեկտիվ կառավարող նոր կազմակերպությունների ստեղծումը, որոնք կապահովեն նաև իրավունքների պահպանությունն ու իրավատերերին հասանելիք հոնորարների հավաքումը: 

Համաձայնագիրը սահմանում է նաև իրավունքները կոլեկտիվ հիմունքներով կառավարող կազմակերպությունների գործունեության հրապարակայնությանը, թափանցիկությանը, հաշվետվողականությանը, վերահսկողությանը, արդարության սկզբունքներին համապատսխանությանը վերաբերող դրույթները, ինչպես նաև պատասխանատվություն պարտականությունները չկատարելու կամ ոչ պատշաճ կատարելու համար:

Իրավունքների կոլեկտիվ հիմունքերով կառավարող կազմակերպությունները կարևոր օղակ են  ստեղծագործողների ու օգտագործողների միջև և ապահովում են իրավատերերի հոնորարների ստացումը։  

Կոլեկտիվ կառավարման համակարգը նպատակահարմար է ոչ միայն իրավատերերի, այլև օգտագործողների համար, ովքեր կոլեկտիվ կառավարման միջոցով հեշտությամբ են թույլտվություն ձեռք բերում ստեղծագործությունների  օգտագործման համար:  Կոլեկտիվ կառավարման դեպքում տրվում է մեկ ընդհանուր լիցենզիա, որի միջոցով թույլատրվում է ստեղծագործությունների օգտագործումը միասնական պայմաններով:   
Հաշվի առնելով վերը նշվածը` «Հեղինակային իրավունքը և հարակից իրավունքները կոլեկտիվ հիմունքներով կառավարելու կարգի վերաբերյալ» համաձայնագրի կնքումը ՀՀ էկոնոմիկայի նախարարությունը համարում է նպատակահարմար:
2

